KABANATA XI: AYON SA IYONG KALOOBAN


- PAMAMAALAM 





Kadalasan, ayaw kong labis na nasisiyahan at baka ito ay badya ng darating na kalungkutan.  At kung nagtatakip-silim na, ako ay napapaluha sa di ko maunawaang dahilan.  Ito ba ay dahil sa aking edad, nararamdaman ko na sa darating na panahon ang di maiiwasang pamamaalam sa aking hiram na buhay?  Lahat naman tayo ay isa lang ang patutunguhan. Kaya’t bakit tayo ay mag-aalala.  Dapat lang na ating hanapin ang kalooban ng Panginoon, sundin ito at ang iba pang bagay ay idadagdag na niya sa atin.


Isang malaking dagok sa buhay ang inabot ni Cecilio at ng aming pamilya noong 1984. Masaya kaming magpapamilya dahil kagagaling pa lang naming sa Baguio kung saan kami nagpalipas ng Semana Santa sa dating Pines Hotel.  Doon, naisipan naming mag-anak na humanap ng isang maliit na bahay makapagpapahinga at umiwas sa gulo at ingay ng siyudad.  Nakahanap kami sa kilometer 2.5 sa Asin Road.  Ito’y nasa taas ng burol at isa sa anim na magkakatabing bahay sa Green Mansions Compound.  Umalis kami ng Baguio noong linggo ng pagkabuhay.  Naibigan naman ang bahay.  Tinignan namin kung sapat ang aming salapi. Kakukuha ko pa lang ng aking ihinulog na pera sa faculty club at mayroon kaming kaunting naipon. Kaya’t noong Lunes Santo, bumalik kami sa Baguio upang magbayaran.  Sa mga sumunod na mga linggo, salit-salit kaming umaakyat ng Baguio upang magdala ng mga gamit dito.  Ang mga anak namin ay labis na naligayahan.  Nag-pipiknik kami sa itaas ng burol na puno ng maraming pine tree. Tuwang-tuwa kaming pinanonood ang bukang liwayway at takip-silim sa itaas ng burol. Masisilayan din dito ang Marcos Highway, Naguilian Road at Lingayen Gulf. Sa bandang hapon ay makikita namin ang pagdaan ng mga ulap sa aming kabahayan. Lahat ng ito’y naganap noong buong tag-araw ng 1984. Nagkalapit-lapit kaming mag-anak. Matagal-tagal na rin kaming hindi nagkasama ng ganito.  


Subalit ang kasiyahang ito ay hindi nagtagal sapagkat noong unang linggo ng Hunyo ng naturang taon, isang umaga pagkatapos niyang maligo, ipinakita sa akin ni Cecilio ang isang bukol sa kaliwang dibdib na may katabing isang biloy.  Bigla akong kinabahan at niyaya ko siya kaagad na pumunta sa doktor.  Nagtungo muna kami sa UST upang humanap ng siruhano.  Bukod sa bukol sa dibdib, mayroon din siyang luslos (hernia). Kaya’t talagang kailangan niyang matistis.  Nagkataon naman na noong mga panahong iyon, walang siruhano sa UST.  Ang dalawang doktor na amin sanang kukunsultahin ay parehong nag-ibang bansa.  Sa kagustuhan kong malunasan ang kanyang dinaramdam, nagtungo kami sa St. Luke’s Medical Center. Dalawa rin ang aming pinagpilian, sina Doktor Jose Reyes at Doktor Isidoro Pasion.  Pinili namin ang huli sapagkat siya ang una naming nakausap.   Napagkayarian namin noong una na titistisin muna niya ang hernia ni Cecilio at pagkatapos ay yung bukol niya sa dibdib.  Habang ginagawa ito, gagamitan ni Dr. Pasion ang tinatawag na frozen section kung saan ibabayopsi ang bukol upang malaman kung ito ay malignant o benign.  Kung ito ay nahahanay sa una, kakayurin pa ang dibdib upang maalis ang mga masamang selula. Nang mabatid na ni Dr. Pasion ang resulta ng bayopsi, tinawag niya ako at ipinaalam niya sa akin ang malungkot na balita.  Pinakiusapan ko siya na gawin ang lahat ng kailangan sa sitwasyong ito.  Tatlong oras ding ang tinagal ng operasyon. Ang resulta ng bayopsi ay infiltrating carcinoma of the breast.  Nang matapos ang pagtitistis, dalawang oras din siyang nilagay sa recovery room.  Kinausap ko ang aming mga anak. Nais ko sanang kumuha ng lakas sa kanila.  Malungkot nilang tinanggap ang balita. Sa mga panahong ito, hindi ko maintindihan ang aking pakiramdam.  Tulala at nanginginig ako sapagkat ang salitang kanser ay lubhang nakakanerbiyos at nakakatakot.  Nang kausapin ko si Dr. Pasion ng masinsinan, ako ay pinayapa niya at binigyan ng pag-asa.


Pagkatapos ng pitong araw sa ospital, lumabas na si Cecilio.  Kinunsulta niya si Dr. Tranquilino Elicaño, isang oncologist.  Dalawang bagay ang pinayong gawin sa lalong madaling panahon…ang chemotheraphy  at radiation.  Ang una ay ibinigay sa kanya sa ospital tuwing tatlongpung araw sa loob ng anim na buwan at ang huli ay araw-araw sa loob ng isang buwan at kalahati. Ang chemotheraphy ay nakapanghihina ng katawan at nakawawalang-gana ng pagkain. Ito ay dahil pinapatay at nilulumpo, hindi lamang ang masama kundi pati ang mabuting selula ng katawan. Si Cecilio’y nilapatan ng radiation sa San Lazaro Cancer Center kung saan direktor doon si Dr. Elicaño. Minsan ko lang siyang sinamahan dito at kadalasan, siya lang mag-isa ang nagpupunta dito.  Lagi siyang nalulumbay dahil ang kanyang mga kausap na nagpapalinear accelerator ay isa-isang yumayao.  Pangamba at kalungkutan ang kanyang nadarama sa mga pagkakataong yaon dahil ang kanyang mga kasama ay nauna ns humarap sa Maykapal.  


Hanggang kailan naman siya magtatagal?  Ito ang palagiang nananatili sa kanyang pag-iisip.  Ang kaisipang ito’y kanyang nilabanan ng buong tapang at puno ang kanyang pananalig sa Diyos.  “Ito na kaya ang krus na ipinadala niya na aking hiniling noong nakaraang panahon?”  Ito nga ang marahang wika niya sa akin. “Kung ito nga, tatanggapin ko ang lahat ayon sa kanyang kalooban.”


Lumiban siya sa kanyang opisina sa IBP ng isang buwan.  Ginawa kong maaliwalas ang pag-uwi niya sa aming tahanan.  Sa tulong ng aking biyenang si Salud, ipinagluto namin siya ng mga masustansyang pagkain. Inihanda ko ang mga gamot na kanyang kailangang inumin araw-araw. Minsan sa isang buwan, nagpapakuha siya ng x-ray sa baga at ito’y dinadala niya kay Dr. Elicaño.


Habang siya ay nagpapahinga sa bahay, ipinagpatuloy niya ang pagsulat ng aklat tungkol sa katarungang pambarangay.  Pagkaraan ng isang buwan, nagbalik siya sa kanyang opisina sa IBP at nagpatuloy sa kanyang pagtuturo ng batas sa iba’t ibang pamantasan sa Metro Manila.  Ngunit ang higit na mabigat na tungkuling kanyang ginawa ay ang pagbibigay ng repaso (review) sa mga kailangang kumuha ng bar o mga barrister.  Kinuha siyang reviewer  sa  UST, at pati na sa FEU, Lyceum, UE, Arellano, San Beda at iba pa. Nagsisimula siya ng ika-walo ng umaga at nagtatapos ng ika-walo ng gabi tuwing sabado.  


Madalas ko siyang paalalahanan na makakasama sa kanyang sakit ang bigat ng kanyang ginagawa. Ang tugon niya sa akin ay ito: mahirap tanggihan ang mga kaibigan niyang dekano.  Nailagay na raw sa mga diyaryo ang kanyang pangalan.  Si Cecilio ay isang masigasig na propesor.  Kahit marami na siyang alam, lagi pa siyang nagpapaptuloy sa pagbabasa. Ang mga bagong batas tungkol sa batas political ay laging pinag-aaralan niya at pagkatapos ay ibinabahagi niya sa kanyang mga estudyante.  Ang listahan at synopsis ng mga batas ay pinag-aagawan ng kanyang mga estudyante at kadalasan ay ipinapakopya nila ito. Tuwing matatapos ang pagsusulit sa Batas Politikal, maraming estudyante ang nagpapasalamat sa kanya dahil ang mga nirepaso niya ay lumabas  nasabing pagsusulit. Nasiyahan siya at nagpatuloy sa kanyang mga karaniwang gawain.


Noong kapaskuhan ng 1986, bigla na lang siyang nakaramdam ng pananakit sa kanyang likod. Katatapos pa lamang naming dumalo sa isang pamaskong parti ng Foundation for the Advancement of the Teaching Profession nang maisipan naming sumaglit sa isang internist na manggagamot sa UST Hospital.  Ineksamin siya sa kanyang likuran at pagkaraan ay sinabing ito’y karaniwang arthritis at rayuma na dahil sa ilang calcification sa buto.  Binigyan siya ng ilang gamot na pang-alis ng sakit ng likod.  Dumaan ang pasko at bagong taon na nag-aanunsyo ng pagdating ng 1987, isang bagong pag-asa ang aming naramdaman.  Noong ika-3 ng Pebrero 1987, natanggap na namin ang magandang balita ng kanyang pagkakahirang bilang Mahistrado ng Hukuman ng Apelasyon. Pangarap na nagkaroon ng katuparan ngunit sa panahon ng liwanag, nagbabadya ang kadiliman dahil kahit na panay ang inom niya ng gamot, hindi pa rin naalis ang pananakit ng kanyang likod.  Katatapos pa lamang niyang mapanumpa sa kanyang bagong posisyon ng maisipan niyang pumunta sa ibang encologist na si Dr. Bernardino Agustin na may klinika sa Lung Center. 


Pinagpayuhan niya si Cecilio na magpakuha ng bone scan.  Sinunod niya si Dr. Agustin at nang makuha niya ang resulta ng bone scan, halos pagtakluban siya ng langit at lupa.  Nagkaroon na ng mitastasis o kumalat na pala ang kanser, hindi sa baga kundi sa buto.  Ang paglalarawan ng radiologist sa itsura ng bone scan ay para daw itong isang krismas tri.  Ang buong katawan niya ay apektado na. Hindi ipinahalata ni Cecilio sa amin ang kanyang kalungkutan at pag-aalala.  Binigyan siya ni Dr. Agustin ng hormones na maaring humadlang sa pagkalat at pagdadagdag sa mga napinsalang bahagi ng kanser.  Taimtim kaming nanalangin na sana’y bigyan pa ng kaunting panahon na lumawig ang buhay ni Cecilio.  


Napakahirap ang nadama namin sa situwasyong ito — isang situwasyon ng walang katiyakan. Parang sasabog ang aking dibdib dahil wala akong magawa upang malunasan ang kanyang kalagayan. Pananalig na lang sa awa at tulong ng Panginoong Diyos ang natitira sa amin. Nagpatuloy sa pagpasok si Cecilio sa Hukuman ng Apelasyon ng buong taon ng 1987.  Minsan, nasabi sa akin ni Cecilio, “Kapag kami ng mga mahistrado ay nagkakatuwaan lalo na sa ‘snack session’ tuwing alas diyes ng umaga, nanghihinayang ako sa aking sarili na hindi na pala ako magtatagal.”


Pagkalipas ng isang taon, nagkaroon kami ng kaunting pag-asa nang kunan muli ng bone scan ni Cecilio. Nakita dito na hindi nagbago ang estado ng kanser sa kanyang katawan at wala ni anumang dagdag sa dating kalagayan ng mga selula ng kanser. Ang kalagayang ito’y tinatawag na remission ng kanser. Ang ibig ipahiwatig nito na umiipekto ang hormones na iniinom niya. 


Lubos kaming naligayahan at nagpasalamat sa Diyos. Noong tag-araw ng 1988, naisipan naming pasyalan ang aming dalawang anak sa Estados Unidos at ang kanyang tatlong kapatid sa Canada.  Si Joseph noon ay nagpapatuloy ng kurso niyang doctorate sa matematika sa University of Illinois sa Urbana-Champaign. Pinuntahan at binisita namin siya dito. Napakaganda at napakatahimik ng lugar na ito. Dahil sa aming namalas, napawi ang aming pag-aalala tungkol sa kalagayan ni Joseph sa Estados Unidos. 


Samantala, si Raymond naman ay nagtatrabaho sa isang kompanya ng kompyuter sa Northbrooke, Illinois.  Si Raymond, ang aming anak na dating walang iniintindi sa buhay ay naging responsible. Nakahanap siya ng mabuting pagkakakitaan. Malaki ang ipinagbago niya at kami ni Cecilio ay labis na natuwa. Mula sa Estados Unidos, nagtungo kami sa Canada.  Una naming pinuntahan ang mga kapatid niya sa ama na sina Sonia at Antonio. Labis ang kasiyahan namin na makasama sila sa Montreal.  Doon namin nakita ang isang banal na lugar. Ang Oratory of St. Joseph ay pinupuntahan ng mga deboto kay San Jose. Ang nagpatayo ng napakalaking simbahan sa taas ng burol ay si Brother Andre.  Siya’y isang portero ng mga pare sa Queen Mary’s Road sa Montreal. Naging kilala ang simbahang ito sa mga himalang nagaganap roon sa pamamagitan ni San Jose, ama-amahan ni Hesus.  Napakarami ng mga himala sa lugar na iyon.  Dahil dito, noong 1981, ipinahayag ang pagkabanal at luwalhati ng katauhan ni Brother Andre.  Hinihintay na lamang ng mga deboto na siya ay maging tunay na santo.  Nakilala namin doon ang isang Brother Montcalm na siyang nangangasiwa ng paghingi ng dasal para sa mga tao.  Dalawang ulit kaming nagpunta roon ni Cecilio, kasama ang kanyang mga kamag-anak.  Taos-pusong nanalangin si Cecilio upang magkaroon ng himala ang kanyang paggaling. Ngunit nanaig pa rin sa kanya ang maluwag na pagtanggap sa kagustuhan at kalooban ng Maykapal, siya naming susundin. Ang pagkakapunta namin sa banal na lugar na ito ay nagdulot sa amin ng katiwasayan ng kalooban na parang malinis na tubig, galing sa batis na nagbigay ng lakas sa aming nananamlay na katauhan.


Mula Montreal, nagpasyal kami sa Ottawa, ang kabisera ng Canada at Quebec City.  Napakaganda ng lugar na ito, lalo na nang ang pagdating namin doon ay panahon ng tagsibol (spring time) at sagana ang lugar sa mga bulaklak na tulips na aming nasilayan sa kanilang pamumukadkad at may iba’t ibang magagarang kulay. Nabighani kami sa mga gusali ng pamahalaan na malawak at malinis.  Nagdaan kami sa gusali ng Parlyamento at ng Korte Suprema.  Nakita naming nagsesesyon ang dalawang sangay ng pamahalaan ng Canada. Suot ng mga mambabatas at mahistrado ang kanilang toga at ang kanilang mga peluka.  Saglit kaming nanood at nakinig mula sa balkon ng dalawang gusali.  Ang siyudad ng Quebec ay maganda dahil ang arkitektura ng mga gusali at kalye ay yaong mga tulad sa nakikita sa mga bansa sa Europa.  Nananghalian kami sa isang hotel sa tabi ng ilog.  Ang Hotel de Prontenac ay napakaganda. Naalala ko tuloy ang ating Manila Hotel na nasa tabing-dagat.


Nadalaw din namin ang aming mga kamag-anak sa Toronto. Halos araw-araw ay may piging.  Sinamahan nila kami sa Niagara Falls na may isang oras na biyahe mula sa Toronto. Natunghayan naming ang Niagara Falls sa gabi kung saan iba’t ibang kulay ng tubig na tinawag na color illumination ay nakakapagbigay ng kasiyahan sa lahat ng nanonood.


Pinuntahan din namin ang New Foundland, tatlong oras na biyahe sa eroplano mula sa Montreal.  Ang kanyang kapatid na si Lolita at kabiyak na Canadian na si Aubrey Battcock ang nakatira dito.  Napakaganda din ng mga tanawin. Isang probinsyang napakatahimik.  Nagsawa kami ni Cecilio sa salmon at lobsters sapagkat napakarami nito roon.  Lahat ay inihanda nina Lolita at Aubrey.  Nilibot din kami sa buong isla.  Doon ko nakita ang isang malaking iceberg (gabundok na yelo).  Ito’y kahanga-hanga dahil Abril na noon at tagsibol pa ngunit hindi pa rin natutunaw ang iceberg.  Nakadaupang-palad din ni Cecilio ang ilan sa mga abogado rito.


Umuwi kami ng Maynila na sa aming palagay, nadagdagan ang aming lakas ng katawan at pag-iisip.  Isang kaaya-ayang taon ang 1988.  Hindi namin akalain na ganoon ang magiging kasiyahang aming naramdaman sa aming paglalakbay.  Ang kaligayahan kayang ito ay nagbabadya ng darating na unos sa aming buhay?  


Lumipas ang pasko at bagong taon. Tulad ng dati, dumalo kami sa iba’t ibang pagtitipon na karaniwan sa kapaskuhan.  Ang taong 1989 ay isang taon ng pagsubok at kapighatian.  Nang gumising si Cecilio noong ika-7 ng Enero, nakaramdam siya ng labis na sakit ng katawan.  Hindi siya makatindig ng hindi tinutulungan.  Kahit na karaniwang galaw ay napakasakit.


Dinala namin si Cecilio sa St. Luke’s Medical Center. Dito namin nalaman ang masakit na katotohanang gumapang na ang kanyang kanser. Ang sakit na kanyang nararamdaman ay ang metastasis sa pagatlong tadyang na dagdag sa dating kalat ng selula ng kanser sa iba’t ibang bahagi ng kanyang buto.  Bukod sa kanyang oncologist na si Dr. Agustin, kinunsulta rin namin ang dalawa pang mangagamot sa nerbiyos at ang pagsasaayos ng katawan (physical rehabilitation).  Kumuha din kami ng serbisyo ng physical therapist upang siya’y tulungang makalakad na muli at mabawasan ang pananakit ng katawan.  Isang buwan siyang nanatili sa ospital ng St. Luke. Araw-araw siyang nagteterapi at muling ibinalik ang buwanang chemotherapy.  Nanghinang muli ang kanyang katawan at nawalan siya ng ganang kumain dahil dito.


Muling pumasok siya sa Hukuman ng Apelasyon pagkaraan ng isang buwan niyang pananatili sa ospital.  Bago siya lumabas dito, sinukatan siya ng neck at body braces na kailangan niyang isuot kapag siya’y naglalakad.  Maabala ito ngunit ito’y makababawas ng sakit sa kanyang katawan. Lagi siyang may dalang isang unan na gamit niya sa kotse. Ito rin ay inilalagay niya sa likod ng kanyang silya sa opisina.  Malugod siyang tinanggap muli ng kanyang mga kasamahang mahistrado.  Parang nalibang siya sumandali at naging abala siya sa kanyang gawain na pagsusulat ng mga desisyon ng mga kasong naka-atang sa kanya. Kung minsan, may mga nagmamagandang loob na nagbibigay ng prutas o ilang kakanin bilang pasasalamat sa pagkapanalo ng kanilang kasong hawak niya. Ilang beses kong narinig na pinagsabihan niya ang mga ito na hindi sila kinakailangang magbigay dahil talagang karapat-dapat lamang na manalo ang kanilang kaso.  


Noong Hunyo 1989, ako’y nagpabawas ng asignaturang aking tinuturo sa dalawang oras na lamang. Magsisimula ako ng alas siete at matatapos ng alas otcho ng umaga. Kung minsan, alas cinco hanggang alas seis ng gabi.  Ito’y ginawa ko upang tanggapin ang posisyong Executive Assistant sa opisina ni Cecilio.  Sa mga panahong ito, kailangan ang tunay na pag-aasikaso sa kanya.


Patuloy ang pagpunta ng physical therapist sa aming tahanan upang si Cecilio ay mamasahe at tuluyang mabawasan ang sakit na kanyang nadarama. Tuwing magpapakimoterapi si Cecilio, kailangan naming manatili sa ospital ng isang araw. Hindi nakabuti ang kimoterapi sa kanya.  Halos dalawang subo lamang ng kutsara ang kanyang kinakain.  Umaga pa lang ay iniisip ko na kung ano ang maiibigan niyang kainin.  Minsan ay nagtutungo ako sa Alfredo’s dahil paborito niya ang steak at kadalasan sa Café Faura upang mag-order ng paella o lengua estofada.  Ngunit kapag oras na ng pagkain, kanya lamang titignan ang mga ito at hindi na  niya gagalawin. Napakasakit ng aking pakiramdam.  Lagi ko siyang pinipilit kumain, kahit tumikim lamang, ngunit siya’y laging nagpapakita ng pagka-irita sa aking pamimilit at pangungulit.


Noong buwan ng Agosto ng nasabing taon, higit pang sumakit ang kanyang kasu-kasuhan.  Yaon pala, hindi na gaanong umiipekto ang kimoterapi. Nagdesisyon si Dr. Agustin na isasabay na niya ang radiation.  Dahil wala pang linear accelerator sa St. Luke’s Medical Center  nagkasya na lang siya sa cobalt treatment.


Halos araw-araw siyang bumabalik sa ospital para sa radiation. Mayroon palang masamang epekto ang cobalt.  Ito’y ang unti-unting pagkasira ng kanyang bone marrow.  Dahil dito, nagsimula ng kailanganin ang pagsasalin sa kanya ng dugo.  Noong una, ito’y ibinibigay sa kanya tuwing ikalawang linggo. Ngunit ito’y dumalas hanggang kinakailangan ng gawing tuwing ikalawang araw.  Labas-pasok kami sa ospital.  


Natandaan ko ang isang dilag na nasa opisina ng kahera na laging nakangiti kapag ako’y nagbabayad sa ospital. Para bagang sinasabi sa akin: “Ikaw na naman?”  Ang ospital ang aming naging bangko, kung saan araw-araw kaming nagdedeposito ng pera.


Madalas ang coup d’etat noong 1989.  Isa rito ay noong tangkain ng mga kasama sa coup na kunin ang Channel 7 at 4.  Ang tainga ko ay halos nakadikit sa transistor upang makarinig ng balita. Ang putukan ay dinig na dinig namin mula sa ospital.


Ang pinakamatinding coup d’etat ay naganap noong huling linggo ng Oktubre.  Ito ay pinangungunahan ng mga Reform the Arm Forces Movement (RAM).  Kahit na masakit ang katawan, nabahala si Cecilio sa kahihinatnan ng ating bansa.


Buong buwan ng Oktubre 1989, pumapasok pa rin siya sa opisina ng Hukuman ng Apelasyon. Ni minsan, hindi nawala ang kanyang interes sa pagdedesisyon ng mga kaso.  Panay ang dikta niya sa stenographer at pagkaraan ay ibinibigay sa taga-makinilya.


Noong nagsimula ang buwan ng Nobyembre, bihira ng pumasok si Cecilio dahil bukod sa masakit ang kanyang mga katawan dahil sa metastasis sa buto, nahihirapan din siya sa paghinga. Ngunit ang hindi niya ginagawa sa opisina ay ginagawa niya sa bahay.  Dinadala ng aming drayber ang mga rolyo na galing sa Hukuman. Pagkatapos niyang basahin ang mga rolyo, siya ay nagdidikta sa akin at pagkaraan ay pinamamakinilya sa opisina.  Tulad ng binanggit ng Pangulo ng Senado at dating Punong Mahistrado Marcelo Fernan sa kanyang Eulogy:


“Hinarap ni Mahistrado Pe ang responsibilidad niya sa hudikatura na may madubdob na pagtupad sa tungkulin, tulad ng ginagawa niya sa IBP.  Siya ay walang pagod na tagapagsalita sa mga seminar para mapabuti ang makinarya ng hudikatura. Isang halimbawa ng kakayahan, kasipagan at katapatan sa pagtupad ng tungkulin, habang pasan niya ang kanyang karamdaman, pinapakita ng talaan na naging kapaki-pakinabang ang mga ginawa niya sa pagdedesisyon ng mga kaso, minsan nadadaig pa niya ang mga malusog at walang karamdaman na kasamahan.” 


Sa paanyaya ni Dr. Ronaldo Asuncion, kami ay nagtungo sa klinika at laboratoryo niya sa kalye ng D. Tuazon. Kinunan ng naturang doktor sa pamamagitan ng eskrai ang iba’t ibang posisyon ng bahagi ng katawan ni Cecilio.  Namangha ang una sa mga nakita niya sa mga eksrai. Napakalawak na ang pagkalat ng kanser.  Tahimik at malungkot kaming umuwi sa bahay.  Halos mawasak ang aming dibdib sa kapighatian noong araw na iyon.


Noong huling linggo ng Nobyembre, sa aking kagustuhang makakain ng masustansya si Cecilio, nagpunta ako sa Makati upang bumili ng food processor.  Nais ko sanang kunin ang mga katas ng iba’t ibang gulay, lalo na ang karots at ito ang ipapakain ko kay Cecilio.  Hirap na hirap na ako ng kapapanood sa unti-unting panghihina ng kanyang katawan.


Saglit na nakalimutan namin ang siphayong ng tumawag si Joseph mula sa Estados Unidos upang ipaalam ang kanyang pagdating sa Pilipinas.  Labis kaming nasiyahan sa balitang ito. Ngunit hindi na namin nasundo si Joseph sa paliparan na sana ay darating noong  ika-22 ng Disyembre dahil noong umaga ng ika-21 ng Disyembre 1989, nagpatawag kami ng ambulansya dahil si Cecilio ay nahihirapang huminga. Marahil, ang baga o puso niya ay labis nang naapektuhan.  Sa ospital, binigyan siya ng unang lunas upang mabawasan ang tubig sa kanyang baga. Kinabitan siya ng ilang mga aparato upang tulungan ang kanyang puso.


Talagang nakakagulat ang lakas ng loob na ipinamalas ni Cecilio.  Ang kanser na umabot na sa buto ay napakasakit.  Kahit na may mga pambihirang lunas na ibinibigay ang St. Luke’s Pain Management Center upang mabawasan ang sakit, hindi niya ito ginamit. Tiniis niya ang sakit ng kanyang katawan.


Sinamahan ko na si Cecilio sa ospital mula ng siya’y ipasok dito noong ika-21 ng Disyembre, 1989 hanggang sa kanyang kamatayan noong ika-4 ng Pebrero, 1990.  Hindi ako umuwi ng bahay.  Hindi ko na iniwan ng kahit isang saglit ang aking naghihirap na kabiyak. Ang kasabay ni Cecilio sa Cancer Center noong kami ay naroroon ay mga sampung pasyente na may sakit ng iba’t ibang uri ng kanser.  Maliban kay Lina Manhit, kabiyak ni Chito Manhit na kaibigan ni Cecilio na nakauwi pa sa kanilang tahanan, ang siyam sa kanila ay isa-isang pumanaw. Makatindig balahibo ang mga iyakan at sigawan ng pamilya ng mga maysakit sa pagyao ng kanilang mga mahal sa buhay.  Isa-isa silang pumanaw sa pagdaan ng mga araw at lingo.


Nasiyahan si Cecilio sa pag-uwi ni Joseph sa Pilipinas.  Malungkot ang naging pagkikita ng mag-ama. Sinundan niya ng buong pagmamalaki ang unti-unting pagpanhik ng anak sa baiting nga kanyang tagumpay sa pang-akademiyang gawain. Lagi silang nag-uusap tungkol sa kanyang mga tula, sanaysay, at iba pang kanyang pinagkakaabalahan. Nang si Joseph ay nasa kolehiyo sa Unibersidad ng Santo Tomas, siya ay nahilig sa parliyamento ng lansagan.  Siya ay kinalap ng League of Filipino Students (LFS), isang makakaliwang samahan ng mga estudyante. Labis kaming nabahala noon.  May mga panahong ayaw na niyang mag-aral. Siya na lang daw ay magboboluntaryo upang magturo sa mga magsasaka, mangingisda at iba pang naghihirap na bahagi ng ating lipunan.  Kami ay hindi nawalan ng pag-asa na ito ay kakalakhan din niya, tulad ng binanggit ni Edith Coliver ng Asia Foundation, sinabi niya sa amin ang tungkol sa isa niyang anak na naging aktibista din noong kanyang kabataan. Sa paglipas ng panahon, ito ay naglaho rin nang siya ay naging propesyonal na.  


Nang si Joseph ay nasa huling taon sa kolehiyo ng Agham sa Departamento ng Matimatika sa UST, binigyan namin siya ng mga aklat tungkol sa posibilidad ng pag-aaral niya sa ibang bansa.  Mukha naman siyang nagpakita ng interes.  Kaya’t noong siya ay nagtapos sa kolehiyo at magturo sa U.P., amin siyang inudyukan na magpatuloy ng Masters digri sa U.P. at magpresinta ng iskolarsip sa mga unibersidad sa Estados Unidos para sa kanyang doctorate digri.


Nagpasko at nagbagong taon kaming mag-anak sa ospital.  Sa dalawang okasyon na ito, kami ay nagsalu-salo sa silid ni Cecilio sa ospital. Nagpabili kami ng lutong pagkain sa restaurant.  Natulog sina Joseph, Thomas at Mayos dito sa pamamagitan ng pinagdugtong-dugtong na mga silya at bangko sa ospital. Si Raymond lang na nasa Estados Unidos ang hindi namin nakasama sa panahong iyon.


Pagkaraan ng pasko, bigla na lamang nawalan ng ulirat si Cecilio. Nasa ganitong estado siya sa loob ng anim na araw.  Nanalangin ako sa Panginoon na sana’y magising siyang muli.  Sa loob ng nasabing anim na araw, halos mawala ako sa aking sarili. Panay ang gising ko sa gabi at walang abug-abog ay niyaya ko pati na nars at attendants na magdasal kami. Ang tanging kasama ko ng palagian sa ospital ay ang aming katulong na may tatlumpung taon na naming kasama, si Fernanda de la Torre.  Minsan, naabutan ako ng mga doktor na umiiyak at nagdarasal na nakaluhod sa silid ng walang-malay na si Cecilio.


Lumipas ang ika-6 na araw at nagulat na lang kami nang si Cecilio ay biglang nagising na animo’y parang walang nangyari. Noong araw ding yun ay bumisita ang tatlong mahistradong babae ng Hukuman ng Apelasyon.  Sila’y sina Minerva Gonzaga-Reyes, Gloria Paras at Lorna dela Fuente. Nakipag-usap siya sa tatlong kaibigang mahistrado.  Ako ay nadala rin sa aking pagkukwento kaya’t pinagsabihan pa ako ni Cecilio na bigyan ko ng pagkakataon na makapagsalita ang aming mga bisita. Kami’y nagkatawanan.


Labis ang aking katuwaan na akala ko’y tuloy-tuloy na ang kanyang pag-galing.  Ito pala ay pansamantala lamang.  Pagkaraan ng ilang araw, nagpatuloy ang kanyang panghihina.  Halos tuwing makalawang araw na ang kanyang blood transfusion. Hindi na siya gaanong gumagalaw. Nasira na ang bone marrow ni Cecilio. Dahil sa madalas na ang pagbibigay ng kimterapi, naging madali na siyang maimpeksyon. Minsan’y lalagnatin siya at kapag ginamot ay mawawala ng pansamantala.  Padami ng padami ang mga gamot na aming binibili pati na ang mga doktor na tumitingin sa kanya. 


Nang pumanaw si Cecilio, napakaraming gamot na hindi pa niya nagamit ang inihandog naman namin sa Philippine General Hospital . Nagsimula kami kay Dr. Bernandino Agustin at pagkaraan ng ilang panahon, nadagdagan pa ng dalawang doktor, isa sa nerbiyos at isa ay sa pangangalaga ng katawan (physical rehabilitation). Noong Enero ng 1990, nadagdagan pa ng tatlo, isa sa baga, sa puso at sa bato. Ika nga, ang nangyari ay organ to organ guarding. 


Malaki na rin ang nabawas sa aking timbang — may mga dalawampung libra.  Ang higit na mas naapektuhan ay ang aking emosyon at pagiisip.  Inisip ko tuloy na ito na marahil ang tunay na halimbawa ng purgatoryo sa lupa. Hindi maipaliwanag ng salita ang paghihirap na aking naramdaman.


Noong ika-15 ng Enero ay kinakilangan nang magbalik si Joseph sa Estados Unidos.  Dumating siya sa ospital noong tinutulak na ang kama ni Cecilio upang tumungo sa laboratoryo. Kailangang kunan na namang ma-eksamen ang kanyang baga, puso at bato.  Kitang-kita sa mga mata ni Joseph ang labis na pag-aalala. Hinalikan niya ang halos walang malay na ama. Naramdaman kaya ni Cecilio ang pamamaalam ng anak?


Pangatlong linggo ng Pebrero nang dumating sa Pilipinas galing sa New Foundland, Canada ang kanyang kapatid na si Lolita.  Naramdaman pa ni Cecilio ang kanyang pagdating sa ospital.  Saglit siyang ngumiti at para bagang tinignan kami at nagsasabing asikasuhin naman namin ang pinakamamahal niyang kapatid.  Bukod kay Lolita, ang kapatid niyang madre ng ICM na si Sister Purisima ay naghahatid ng kumunyon kay Cecilio araw-araw. Nagmumula pa siya sa St. Theresa’s College sa Lungsod Quezon.  Tinutulungan niya akong manalangin at maging matatag.


Marahil, sa kanya ko nailalabas ang aking hinanakit sa mga manggagamot.  Hindi nila ako tinapat sa tunay na kalagayan ni Cecilio.  Kahit masakit, dapat nilang tapatin ang pasyente at mga kaanak nito tungkol sa dapat nilang asahan. Sana’y binigyan nila ng mga opsyon ang mga kamag-anak. Higit na mas mainam kung malalaman na ng pasyente na siya’y wala ng pag-asa at maari na niyang paghandaan at hintayin ang kanyang kamatayan ng mapayapa, at may dignidad sa piling ng kanyang mga mahal sa buhay sa kanyang tahanan, hindi tulad ng nangyari kay Cecilio. Labis siyang nahirapan sa mga ibinigay na ineksyon at mga gamot ng mga manggagamot.  


Noong mga huling araw ni Cecilio, halos lima o anim na ineksyon ang inatarak sa kanya bukod sa limang ulit sa isang linggo siyang binibigyan ng blood transfusion.  Tatlong araw bago siya namayapa, wala nang ugat ang nais tumanggap ng ineksyon kaya’t sinabi ng doktor na bubutas na lang sila sa balat sa bandang puso upang ang mga gamot ay tuloy-tuloy na sa puso. Dahil sa wala akong gaanong alam sa prosesong gagawin, kapit sa patalim, ika nga, na pumayag ako.  Ang masakit pa dito, hindi isang doktor ang gumawa nito kung hindi isang intern lamang.  Sa unang pagkakataon, nakita ko ang pag-iyak ni Cecilio. Marahil, kulang pa ang nilapat na anestisya kayat ang pagkakaturok ng ineksyon ay labis na sumakit.  


Iniwan ko kaagad ang silid at ako ay lumabas sa pasilyo ng ospital na panay ang pukpok ko sa pader. Halos sumabog ang aking dibdib. Nang ako ay bumalik sa silid, tahimik na si Cecilio. Mula noon, hindi na nagbalik ang kanyang ulirat. Noong gabing iyon, ika-2 ng Pebrero, 1990, bumisita si Fr. Frederick Fermin, ang aming kaibigan at dating Rehente ng Kolehiyo ng Batas sa UST.  May dala siyang isang aklat na aming binasa sa tabi ng higaan ni Cecilio. Buong magdamag akong umiiyak at latang-lata ang aking katawan.  Kinabukasan, bumisita ang mga kapatid ni Cecelio na sina Teresa, Conching at Lolita at kami ay nagkaiyakan sa malaking dalamhati.  


Noong araw na iyon, ika-3 ng Pebrero, taong 1990, umaga pa lang nagsimula na ang kidney failure ni Cecilio. Hindi na siya makapag-bawas ng tubig sa katawan.  Naisipan ng doktor na kabitan siya ng kateter. Ito ay hindi rin nakatulong.  Bukod dito, hirap na hirap siyang huminga. Mukhang bumigay na rin ang kanyang baga.


Ang aking naging karanasan nang ako ay nasa ospital ay nakadagdag ng kaalaman sa paaralan ng buhay.  Marami akong natutuhan na nakapagpabago sa aking katauhan.  Hindi ibig sabihin na hindi ko alam ang ilang paniniwala na dapat ay aking sinusunod.  Ngunit ito ay nananatiling salita lamang at nagkakaroon lang ng kabuluhan  at kahulugan hangggang ito ay nararanasan sa tunay na buhay.  Ganyan ang nangyari sa akin.  Para bagang hindi ko matanggap na may masamang mangyayari kay Cecilio. Siya’y dapat pagalingin ng Diyos sa kanyang sakit.  Dahil dito, ako ay laging naghihintay ng isang himala na sa aking paggising kinabukasan, si Cecilio ay magaling na.  Sa buong apat na pung araw na kami ay nasa pagamutan, ayaw kong marinig man lamang ang salitang kamatayan.  Sa akin, hindi mamatay si Cecilio at siya ay paggalingin ng Diyos.  Hindi ko na inisip na ang Diyos lamang ang nakakaalam ng lahat.  Siya ang nagbibigay ng buhay at siya rin ang maaring kumuha nito.  Kung kailangan Niya itong kunin, dapat lamang na magtiwala tayo sa Kanya.  Hindi tayo dapat manguna at lalo nang hindi natin dapat na Siyang diktahan. Masakit man ang pangyayari, dapat nating isuko ang ating kagustuhan sa kalooban Niya. Ang pagtalima sa kapangyarihan ng Diyos ay tumatamis at ang pasanin at mga pasakit sa ating buhay ay Kanyang pagagaangin.  Kaya ako ay labis na nagdusa dahil hindi ko inilagay ang lahat, ayon sa kaloobang ng Diyos.  Nanaig sa akin ang labis na pagmamahal ko kay Cecilio kaya’t noong una, hindi ko matanggap ang kanyang nalalapit na kamatayan.  


Nagtungo ako sa kapilya ng ospital upang magsimba.  Sabado noon ng alas singko ng hapon.  Doon sa misa, isinuko ko na ang aking sarili kay Kristo.   Ang wika ko sa Kanya: “Kunin Mo o aking Panginoon at tanggapin mo ang aking kalayaan, aking alaala, aking pagiisip at lahat ng bagay na nasa akin ayon sa Iyong kalooban.  Sa Iyo Panginoon ay isinasauli ko na ang lahat ng bagay na ipinahiram mo sa akin.  Mula ngayon ako ay mamamahinga na sa Iyo pagka’t ganap at lubos na ang pagtitiwala ko sa Iyo.  Iniwaglit ko na sa akin ang lahat ng aking pagkakabilasa, ligalig, agam-agam at takot sapagkat mula ngayon, Ikaw na ang magpapasya para sa akin.  Gawin Mo na ang lahat ayon sa Iyong kalooban.”  


Pagbalik ko sa silid ni Cecilio, dagli akong napayapa at bahagyang gumaang ang aking pakiramdam.


Nagsimulang bumaba ang presyon ng dugo ni Cecilio noong gabi ng ika-3 ng Pebrero, 1990.  Para akong nasisiraan na ng bait dahil tuwing kinse minutos ay tinatawag ko ang mga nars upang kunan siya ng presiyon ng dugo.  Lagi akong nasa nurse station upang tawagan si Dr. Agustin at si Mayos.  Parang sa mga oras ng pagdadalmhati, wala na akong makausap.  Pinagtataguan na kaya ako ng mga taong maaaring makapagbigay sa akin ng sandigan sa mga sandaling ito?  Dahan-dahang lumipas ang mga oras.  Parang napakahaba ng gabi, lalo na kung wala kang makausap.  Sa anim na doktor ni Cecilio, walang nagpapakita ni isa sa kanila.  Si Mayos ay hindi rin sinasagot ang aking mga tawag sa PGH, kung saan siya ay on duty.  Tanging Panginoong Diyos lamang ang nakakaalam ng aking dinanas noong gabing iyon.


Noong alas diyes ng umaga ng ika-4 ng Pebrero, tinignan ko ang mapayapang mukha ni Cecilio. Pagkaraan ng isang malalim na paghinga, siya ay sumakabilang buhay na.  Dumating si Sister Purisima na may kasamang pare at binindisyunan at binigyan niya si Cecilio ng huling sakramento o ang Anointing of the Sick.  Dumating rin sina Thomas at Mayos, sina Vic at Thelma Mendoza bago dalhin ang katawan niya sa morge ng ospital.


Sumakabilang buhay na si Cecilio at ayon sa sertipiko ng kamatayan, ang ikinamatay niya ay multiple organ malfunction at cardiac arrest.


Hinayaan ko na lamang ang isang matalik na kaibigan at naging Pangulo ng Senado at Punong Mahistrado ng Korte Suprema na si Marcelo B. Fernan na ang magbigay ng panghuling paglalarawan sa tunay na katauhan ni Cecilio:


“Indeed, Justice Cecilio Pe was a dear friend who shared with me so many pleasant memories. But more than being that friend, he touched my life as he did others, with the quiet yet fierce intensity of his personal conviction, the potency of his mind, the sobriety of spirit that enabled him to seize the heart of issues which he unfailingly addressed with dispassionate equanimity, and his relentless labours to make the will for change a positive and creative force in our society.


The life of Justice Pe is a rich tapestry depicting his journey, not only towards being an accomplished and learned man, but more vividly, towards being a good, decent the principled man.


As a student, he blazed the trail of academic excellence and youth leadership.  His mind knew no bounds in terms of his capacity to wonder and absorb new and greater learning particularly in the field of law.


He unleashed the riches of his mind through gems of writings, publications and lectures that inspired many to pursue paths of inquiry in the field of law and in many other concerns that emerged as issues vitally affecting our people and the nation.


He was a disciplined and devoted mentor to many students as well as to many of his colleagues. And he always found time to share his expertise and knowledge to as many people as he can in a variety of seminars and fora.


The Integrated Bar of the Philippines could not be the institution it is today without the labors of Justice Pe.  Under the guidance of then Chief Justice Fred Ruiz Castro, he helped sow the seeds of Bar Integration all over the country.  He headed the Commission on Bar Integration from 1971 to 1973.  And when the Integrated Bar was finally organized in 1973, he served as its executive director from 1973 to 1987.


It was in the Integrated Bar that I was blessed with the best moments of working together with Justice Pe.  When I was elected President of the IBP, it was him who unfailingly stood with me, helping me to arrive at informed judgments that were imperative in keeping the IBP at an even keel.  All Presidents of the IBP, prior to his appointment to the Court of Appeals, were recipients of his counsel, his commitment to deliver results, and his single-minded dedication to make the IBP work not only for the legal profession but also for the interests of the nation.


It was in the IBP, too, that I learned to respect him for his gift of equanimity and sobriety.  When raging socio-political issues were presented before the IBP, or were such that they inflamed emotional and partisan reactions among the membership, Justice Pe would always be the voice of sobriety.  He would always be the dispassionate mediator who inspired enlightened dialogue and informed consensus.


Thus, when he was nominated for appointment to the Court of Appeals, I was told that many in the IBP hoped his appointment would not come through, or that Justice Pe would himself refuse it.  Justice J.B.L. Reyes, I am told, felt so deeply that Justice Pe’s appointment to the judiciary would be a big loss to the IBP.  Events have proven Justice J.B.L. Reyes right.  For to this very day, no one in the IBP can hold a candle to him in terms of dedication, industry, and commitment to make the IBP what it was envisioned to be.


Justice Pe tackled his responsibilities in the judiciary with the same intensity of commitment he displayed in the IBP.


He was an indefatigable lecturer in seminars and fora implemented to improve the judicial machinery.  He lent his thoughts to overall effort to discover new avenues at judicial reform.  And he was an epitome of competence, industry and integrity in the judiciary.


While he was burdened by some ailments, his record shows that his productivity in terms of cases attended to and resolved even surpassed his healthier colleagues.  The dictum that justice can be bought only with the price of truth, fairness and equity — and not with wealth, influence or privilege, was lived fully and uncompromisingly by Justice Pe.  And he never ceased to stand and defend the sovereignty of the law whenever and wherever it is threatened.


Justice Pe’s sterling qualities of mind, his uncompromising principles, his deep sense of integrity — all these, and his good natured unpretentious gift of friendship, has earned for him the enduring respect, admiration and emulation of many.


That respect, that admiration and emulation are the only fitting tributes we can offer to his memory.  For in these days and times when intellectual excellence, much less ethical uprightness are as sadly lacking as dedication to duty and the welfare of others among professionals in the public and private sectors, Justice Pe is like a blade of light in a bleak and grim landscape.


Now, even that blade of light has been taken away.


It is in this vein that we measure our loss in his passing.”


Kabanata XI





Ayon sa Iyong Kalooban

